
Tutt’a voeiva che mi avesse,

Fusse læte de gallin-na!



Finalmente a se dé a pen-na

D’appartôime con gran stento;

Ma de vedde a luxe appen-na,

Meschin mi!... subito ho cento:



Giando i êuggi, me son visto

In te grinfie d’un-na donna

Vegia, affiâ, d’un sguardo tristo,

Che a ciammavan Bon-nadonna;



A m’ammiò, e buttando un crio:

Masccio! masccio! a disse! scialla!

Poi toccandome c’un dio

A me deslogò un-na spalla!..



A me cacciò là in t’un canto,

Ch’ëo ciù neigro che o carbon,

E a me fesse çerto incanto

Con schissâme o scignoron!



Sciortì a mezo un co-i speggietti,

Berrettin con farballà,

Mastugando fenôggietti,

E l’ëa questo mæ Pappà;



O m’ammiò d’in lontananza

Con çert’aja sorprendente...

Tutt’assemme intrò ne-a stansa

Un’infinitæ de gente.



Hò creddûo che m’insordissan

Dä caladda che façeivan,

E che o naso me rompissan,

Perchè tutte tiâ me o voeivan.

